
ЎЗЛИГИМИЗ ВА 
ДАВЛАТЧИЛИГИМИЗ 

ТИМСОЛИ

МАЪНАВИЯТ

Туркий тилларнинг катта оиласига мансуб 
бўлган ўзбек тили тарихи халқимизнинг кўп 
асрлик кечмиши, орзу-интилишлари, дарду 
армонлари, зафарлари ва ғалабалари би-
лан чамбарчас боғлиқ.

Она тилимизнинг давлат ва жамият ҳаё-
тидаги таъсири ҳамда мавқеини янада оши-
риш бўйича муҳим ва долзарб вазифалар 
Президентимизнинг 2019 йилнинг 21 ок-
тябрида имзолаган “Ўзбек тилининг давлат 
тили сифатидаги нуфузи ва мавқеини туб-
дан ошириш чора-тадбирлари тўғрисида”ги 
фармонида аниқ белгилаб берилган. 

Жумладан, фармонда давлат тилини 
ривожлантириш, давлат тили тўғрисидаги 
қонун ҳужжатларига риоя этилиши устидан 
мониторингни амалга ошириш, ушбу соҳа-
да жамоатчилик назоратининг самарали 
шаклларини жорий этиш, давлат органла-
ри ва ташкилотлари, маҳаллий ижро этув-
чи ҳокимият органларининг давлат тилини 
ривожлантириш, давлат тили тўғрисидаги 
қонун ҳужжатларига риоя этилиши устидан 
давлат назоратини ташкил қилиш бўйича 
фаолиятини мувофиқлаштириш алоҳида 
қайд этилган. 

Давлат тилига амал қилиниши билан 
боғлиқ муаммоларни аниқлаш ва бартараф 
этиш юзасидан ҳамда уни ривожлантириш 
соҳасида ягона давлат сиёсатини юритиш 
бўйича таклифлар тайёрлаш, ўзбек тили-
нинг ёзма нутқи меъёр ва қоидаларини иш-
лаб чиқиш бўйича лотин ёзувига асосланган 
ўзбек алифбосини тўлиқ жорий этиш бора-
сидаги ишларни жадаллаштириш  кўрсатиб 
ўтилган.

Шунингдек, фармонда давлат тилини 
ривожлантириш борасидаги норматив-ҳу-
қуқий ҳужжатлар лойиҳаларини, давлат ти-
лини ривожлантириш бўйича дастурлар ва 
“йўл хариталари”ни ишлаб чиқиш, уларнинг 
амалга оширилишини назорат қилиш, “Ўз-
бек тили байрами куни”ни нишонлаш бўйича 
ишларни мувофиқлаштириш, илмий асос-
ланган янги сўз ва атамаларни истеъмол-
га киритиш каби қайд этилган вазифалар 
алоҳида аҳамиятга эга. Бундан ташқари, 
замонавий атамаларнинг ўзбекона муқобил-
ларини яратиш ва бир хилда қўлланишини 
таъминлаш, географик ва бошқа топонимик 
объектларга қонун ҳужжатларига мувофиқ 
ном берилиши борасидаги фаолиятни мони-
торинг қилиш ва мувофиқлаштириш, давлат 
тилини ривожлантиришга оид илмий-тадқи-
қот ишларини қўллаб-қувватлаш, бу соҳада 
халқаро ҳамкорлик масалалари ҳам таъкид-
лаб ўтилган.

Бугун гувоҳи бўлиб турганимиздек, мам-
лакатимизда Президентимиз фармонида 
кўзда тутилган вазифаларни амалга татбиқ 
қилиш борасида сезиларли ишлар олиб 
бориляпти. Дастлабки муҳим қадамлардан 
бири, Ўзбекистон Республикаси Вазирлар 
Маҳкамасида давлат тилини ривожланти-
риш департаменти ташкил этилгани ва бу 
ташкилотни мақсадга аниқ йўналтирилган 
тарзда иш олиб бораётганини эътироф этиш 
лозим. 

Янги департамент томонидан жойларда 
ўзбек тилига қандай эътибор берилаётгани 
ҳақидаги ўрганишлар ҳали бу борада кўплаб 
амалий ишлар олиб боришимиз кераклигини 
кўрсатиб берди. Департаментнинг таклифи 
билан ҳар бир ташкилот раҳбарининг дав-
лат тилида иш юритиш бўйича маслаҳатчи-
си лавозими жорий этилгани тан олиб айтиш 
лозим, ниҳоятда мақбул иш бўлди. 

Жамиятнинг бир аъзоси, ўзбек тили бў-
йича мутахассис сифатида тилимизга эъти-
борсизлик, кўплаб соҳалардаги хатоликлар 

Эндигина ишни йўлга қўйиш, 
жумҳуриятнинг чорва маҳсулотла-
рига бўлган эҳтиёжини қондириш
учун кўп юмушларни бошлашни ре-
жалаштираётганди. Лекин дилидаги 
орзулари, ҳали ота меҳрига қонма-
ган фарзандлари соғинчи ҳам қал-
бида армон бўлиб кетди. 1937 йил-
да Ҳамро Хўжаев ўттиз тўққиз ёшга 
кирганди. Турмуш ўртоғини қамоққа 
олиб кетишгач, Муаттар Хўжаева 
икки ёш боласини етаклаб, қайси 
бир маҳкама эшигига бош урмасин, 
эрининг тақдири ҳақида бирорта та-
йинли гап эшитмади.

Ўша йилларда Ҳамро Хўжаев-
нинг номи Бухоро ва Самарқандда 
кўпчиликка таниш эди. Инқилобга-
ча эски мактабда ўқиб, яхшигина 
таҳсил кўрган Ҳамро кейинчалик 
Самарқанд ва Бухоро мактабла-
рида муаллимлик қилади. Сўнгра 
Бухоро Халқ Социалистик Жумҳу-
рияти Маориф вазирлигида, НКВД-
да масъул вазифаларда ишлади. 
1921-1924 йилларда вақти келиб, 
даҳшатли қийноқ ва таъқиблар маҳ-
камасига айланадиган бу идора 
чангалига ўзи ҳам тушиши мумкин-
лигини хаёлига келтирмасди...

1927 йилда уни Булунғурдаги 
чорвачилик тажриба-наслчилик 
станциясига директор ўринбосари 
этиб тайинлашди. Кейинчалик Кат-
тақўрғон тажриба станциясида ҳам 
худди шу вазифада ишлади. Ҳамро 
Хўжаев 1929-1930 йилларда Моск-
ва зоотехника олийгоҳи ҳузуридаги 
давлат хўжаликлари директорлари 
курсини битиргач, Нарпай ноҳияси-
даги “Кармана”, Икромов ноҳияси-
даги Сталин номидаги давлат хўжа-
ликларида директор бўлиб ишлади. 
1933 йилда эса Самарқанддаги 
Ўрта Осиё зоотехника илмий-тад-
қиқот институтини бошқарди. 1935 
йилда бу маскан қоракўлчилик ил-
мий-тадқиқот институтига айланти-
рилиб, Ҳамро Хўжаев унинг бирин-
чи директори этиб тайинланган эди. 
Бу лавозимда икки йил ишлагач, у 
Ўзбекистон Қишлоқ хўжалик вазир-
лиги чорвачилик бошқармаси бош-
лиғи этиб тасдиқланади. 

Турмуш қийинчиликлари, оила-
си бошига тушган кулфатдан чўкиб 
қолган Муаттар опа эри аввал иш-
лаган идораларга, суд, милиция
маҳкамаларига нажот излаб борди. 
Лекин бирор жойдан арзирли гап
эшитмайди. Кечалари икки ёнида 
ётган, ҳали оталари бошига тушган 
маломатлардан бехабар норасида-
лари бошида кўз ёши тўкиб, улар-
нинг тақдирини ўйлаб, қанча-қанча 
тонгларни бедор қаршилади. Кеча-
гина бутун Самарқанд танийдиган
киши бугун ном-нишонсиз кетгани-
ни, лекин бу билан ҳатто энг яқин
ҳамкасблари ҳам қизиқмаётганини 
кўриб, бир ғамига ўн ғам қўшиларди.

Кейинги йилларда қатағон қур-
бонлари ҳақида матбуотда кўп ма-
қолалар эълон қилинди. Лекин биз
бир нарсани — қатағонга учраган 
кишиларнинг оила аъзолари, улар 
бошига тушган ноҳақ азоблар, кул-
фатлар, аслида бундан кўп йиллар 
муқаддам ака-укалари, турмуш ўр-
тоқлари “оқланган”лиги тўғрисидаги 
хабарни эшитган бўлса-да, лекин
дили тўла ғам-андуҳ билан юрган

УМИДСИЗ КУНЛАР АЗОБИ

Тарихимизнинг машъум қатағон йиллари билан боғлиқ 
саҳифаларида Ҳамро Хўжаевнинг номи ҳам бор. Уни 
қамоққа олгани келганларида иш вақти тугашига икки 
соат қолганди. Қишлоқ хўжалиги вазирлиги чорвачилик 
бошқармаси бошлиғи вазифасига тайинланганига ҳали 
беш ой ҳам тўлгани йўқ эди.

аёллар қисмати ҳақидаги бор ҳақи-
қатни айта олганимиз йўқ. Афсуски, 
вақт ўз ҳукмини юргизаётир. Айни 
камолот ёшида ноҳақ зулм қурбон-
ларига айланган ака-укалари, умр 
йўлдошлари ғамида куявериб адо 
бўлган бу аёлларнинг анчаси кек-
салик ёшига ҳам етмай дунёдан кўз 
юмган. Борлари ҳам ўша йилларда 
юрагига ўрнашиб қолган қўрқув ҳис-
сидан батамом қутулган эмасди. 

Ҳамро Хўжаевнинг кейинги тақ-
дири номаълумлигича қолаверди. 
Эҳтимол, уни ҳам ўша йилларда 
Ўзбекистондан қамоққа олинган-
ларга қўйилган асосий айб — Ак-
мал Икромов ва Файзулла Хўжаев-
нинг аксилинқилобий гуруҳига аъзо 
эканликда айблашгандир. Балки 
1914 йилда ўлиб кетган отасининг 
бир пайтлар қози бўлганини эсла-
тишгандир. Хуллас, фурсат етиб, 
бу ишга оид барча қоғозлар билан 
танишмагунча Ҳамро Хўжаевнинг 
қисмати унинг фарзандлари ва не-
вараларига қоронғи бўлганидек, 
бизга ҳам номаълумлигича қолаве-
ради. Балки 1937 йилдаёқ отиб таш-
лангандир, эҳтимол, хат ёзиш ҳуқу-
қидан ҳам маҳрум этилган минглаб, 
юз минглаб маҳбуслар қатори олис 
шимол қамоқхоналарида номсиз-
нишонсиз дунёдан кўз юмгандир...

Лекин Муаттар опа ва унинг фар-
зандлари пешанасига ёзиғлик кўр-
гуликлар бу билан тугамади. Ҳамро 
Хўжаев қамоққа олингач, орадан 
тўрт ой ўтиб, НКВД терговчиси Ка-
заков уларни тўғридан-тўғри кўчага 
ҳайдаб, Ҳамро Хўжаев оиласи яша-

ган Кавалерия кўчасидаги 25-уйга 
ўзи кириб олди. Ҳақ-ҳуқуқсизлик 
ҳукм сурган, инсон қадри оёқости 
қилинган даврда бундай воқеалар 
оддий ҳолга айланган эди.

Орадан йиллар ўтди. Бу вақт ичи-
да қанча-қанча силсилалар кечмади 
дейсиз оила бошидан. Ночор тур-
муш, уруш даври қийинчиликлари... 
Муаттар опа фарзандларини оёқ-
қа қўйиш, уларни элга қўшиш учун 
барча мушкулотларга сабот билан 
бардош берди. У 1965 йил декабрь
ойида Ўзбекистон Олий суди раи-
сининг биринчи ўринбосари С.Пў-
латхўжаев имзоси билан қуйидаги 
мазмунда мактуб олди: “Ўзбекистон
Олий судининг жиноий ишлар бўйи-
ча судлов ҳайъати 1937 йил 14 ок-
тябрда ЎзССР НКВДсининг “учлик” 
комиссиясининг қарори билан ҳукм
қилинган Ҳамро Хўжаевни айблаш 
билан боғлиқ ишни қайта кўриб 
чиқди ва уни бекор қилди. Ҳамро 

Хўжаев хатти-ҳаракатида ҳеч қан-
дай жиноят аломати бўлмаганлиги 
туфайли у тўла оқланди”.

Муаттар Хўжаева ҳаётнинг ноҳақ 
зарбаларидан қанчалик озор чек-
масин, лекин юрагининг бир четида 
вақти келиб, эри ҳақидаги бор ҳақи-
қатни эшитишга бўлган ишонч сақ-
ланиб қолган эди. Эҳтимол, шунинг 
учун бўлса керак, болалари русча 
битилган бу мактуб мазмунини ту-
шунтириб беришганда, ўксиб-ўксиб
йиғлади. Кўзидан оқаётган ана шу
ёшлар билан дилидаги аламларини 
йигирма тўққиз ёшида бева қолиб, 
чеккан изтиробларини ҳам тўкиб со-
лаётган эди...

Муаттар опа энди ҳақиқат охири-
гача қарор топар, деб ўйлаган эди. 
Шу мақсадда ёнига болаларини ча-
қириб, уларга айтиб туриб, қуйидаги 
мактубни битди:

“Самарқанд вилоят прокурори 
ўртоқ Насруллаевга Самарқанд 
шаҳри, Восточная кўчаси, 48-уйда 
яшовчи Хўжаева Муаттардан

Ариза
Менинг эрим Хўжаев Ҳамро 

1937 йил август ойида асоссиз 
айблар билан қамоққа олинган эди. 
Ўзбекистон ССР Олий судининг 
1965 йил 2 декабридаги ажрими
билан у тўла оқланди.

Демак, унинг қамоққа олиниш
пайтида чекланган барча фуқаро-
лик ҳуқуқлари ҳам тўлиқ тиклани-
ши лозим. Мен ва икки болам эрим
қамалгандан сўнг уй-жойимиздан 
ҳам маҳрум қилинган эдик. Ҳамро 
Хўжаев 1934 йили “Совет мута-
хассиси” турар жой кооперативига 
аъзо бўлиб кирган ва 2 444 сўм 39 
тийин аъзолик бадалини тўлаган. 
1936 йилда унга Самарқанд шаҳри-
даги Тюремная кўчаси (ҳозирги Ка-
валерия кўчаси)да уй берилди. Биз 

у ерда 1938 йил 4 февралга қадар 
истиқомат қилдик.

Эрим қамоққа олингандан сўнг 
НКВДнинг бир нечта ходими келиб, 
уйимизда тинтув ўтказди ва барча 
мулкимизни рўйхатга олиб, бу ер-
дан алоҳида кўрсатма бўлмагунча 
ҳеч нарсани чиқариш мумкин эмас-
лигини уқтирди.

Шундан сўнг мени ҳам бир неча 
марта сўроққа чақиришди. Бу ерда 
эримнинг хатти-ҳаракатлари тўғ-
рисида сўрашди. Сўроқ протоко-
ли билан таништирмасдан, имзо 
чекишимни талаб қилдилар. Ўша 
ҳужжатларда нима ёзилганлиги 
менга қоронғилигича қолди.

Кейинги сўроқларни НКВД хо-
дими Казаков ўтказди. У мени ҳам 
қамоққа олишларини, икки боламни 
эса етимхонага топширишларини 
билдирди”.

Шундан кейин қандай воқеалар 
содир бўлди? Албатта, Муаттар опа 
НКВД терговчисининг ниятини били-
ши мумкин эмасди. Кейин маълум
бўлишича, Казаков Ҳамро Хўжаев-
ни қамоққа тиқиш билан ҳам қаноат-
ланмай, унинг уйини ўзиники қилиб
олиш умидида эди. 1939 йил январь
ойининг қоронғи кечаларидан би-
рида аллақандай номаълум киши-
лар келиб, Муаттар опа болалари 
билан яшаб турган уйининг эшик-
деразаларини тақиллата бошлади. 
Бундан қўрқиб кетган аёл саҳаргача 
хоналардан бирига қамалиб, икки 
боласини қучоқлаганча тонг оттира-
ди. Эртаси куни бу воқеалар ҳақида 
НКВДга бориб айтиб берди. Лекин
у нажот кутган кишиларнинг ўзлари 
бу ишнинг бошида турганидан ха-
барсиз эди.

“1 февраль куни соат тахминан 
тўртларда — деб ёзади Муаттар 
Хўжаева, — НКВД терговчиси Ка-
заков уйимизга юк машинасида 
келди. Мен бирорта гап сўрагунча
ҳам бўлмай, у билан бирга ташриф
буюрган кишилар кийим-кечакла-
римизни, кўрпа-тўшакларимизни 
машинага юклаб, Нариманов кўча-
сидаги бир хонали уйга олиб келиб 
ташлаб кетди. Уйдаги мебеллар ва 
бошқа нарсалар ўша ерда қолди. 
Казаков эса бизнинг уйга кўчиб ки-
риб олди”.

НКВД терговчиси ўзининг қонун-
сиз иш тутаётганини яхши биларди. 
Шу сабабли “Совет мутахассиси” ту-
рар жой кооперативидан бу уй Ма-
рия Фёдоровна Здапчукка берилга-
ни ҳақида ҳужжат расмийлаштирди. 
Лекин Здапчук фамилияли шахс бу
ерда ҳеч қачон турмаган.

1939 йилда Муаттар Хўжаева-
ни (у неча марта мурожаат қилгач) 
НКВДга чақиришиб, бу ташкилот
омборидан уларга тегишли айрим 
буюмларни қайтариб бердилар. Шу
тариқа қонунсизлик, разолат ҳукм
сурган, инсоннинг оддий ҳуқуқлари 
поймол қилинган бу даврда Ҳамро 
Хўжаевни ўлдириб юбориш билан 
чекланмай, унинг оиласи ҳам кў-
чага улоқтириб ташланди. Орадан 
йиллар ўтди... Ўлмаган етим бир 
кунини кўрар, деганларидек, Ҳамро 
Хўжаевнинг фарзандлари ҳам ўсиб-
улғайиб, турли соҳаларда ишлай 
бошлади. Лекин Муаттар опанинг 
қалбидаги армонни, ғамни йиллар 
силсиласи ҳам ўчира олмади. У, ҳеч
бўлмаганда, фарзандларимга отаси 
яхши ният билан қурдирган ўша уй 
мерос қолиши керак-ку, болаларим-
дан бирортаси ўша уйда унинг чи-
роғини ёқиб ўтириши лозим-ку, дея 
ўйлар эди.

1966 йили уйга даъвогар сифа-
тида судга мурожаат этди. Лекин
опанинг илтимоси ҳеч қаерда ино-
батга ўтмади. Ушбу масалани кўриб 
чиққан Самарқанд шаҳри халқ суди 
1967 йилда қуйидагича тўхтамга 
келган эди:

“Суд ушбу масалани кўриб чи-
қиб, қуйидагиларни аниқлади: 1936 
йилда Ҳамро Хўжаев ҳақиқатан ҳам 
2 444 сўм 39 тийин тўлаб, “Совет
мутахассиси” кооперативидан уй 
олди. Шу сабабли суд масалани кў-
риб чиқишда уйнинг ана шу миқдор-
даги нархини асос қилиб олади.

1936 йилдан сўнг пулнинг қий-
матида содир бўлган ўзгаришларни 
ҳисобга олиб, суд Муаттар Хўжае-
вага 244 сўм 43 тийин тўлаш керак, 
деган қарорга келди. Унинг бошқа 
талаблари инобатсиз қолди”.

Муаттар опанинг барча илтимос-
лари “одил суд” томонидан шу тари-
қа “қондирилди”.

Менга бу воқеани Ҳамро Хўжаев-
нинг ўғилларидан бири ҳикоя қилиб
берган эди. Ҳозирги пайтда Муаттар 
Хўжаева дунёдан ўтиб кетган. Эҳти-
мол, айримлар бу эски гапларни эс-
лашнинг нима ҳожати бор, деб ҳам 
ўйлаши мумкин. Менинг назаримда 
эса бундай воқеаларни эслашимиз 
ва ноҳақлик ҳукм сурган, одамлар-
нинг ҳуқуқлари поймол этилган
даврни ёдда сақлаб, тўғри хулоса 
ва сабоқлар чиқара олишимиз жуда 
зарур. 

Музаффар МУҚИМОВ,
СамДУ тузилмасидаги Қатағон қурбонлари 
хотираси вилоят музейи директори

Қиёмхон АҲМЕДОВ,
Давлат статистика 
қўмитаси раисининг 
маслаҳатчиси

Тил — қомус, мадҳия, 
байроқ каби миллатнинг 
ўзлиги, мавқеи, обрў-
эътиборини белгилайдиган 
муҳим воситалардан бири. 
У миллий ўзлигимиз ва 
мустақил давлатчилигимиз 
тимсоли, бебаҳо маънавий 
бойлигимиз ҳисобланади.

(мактаб  дарсликларининг имловий хатолар 
билан чоп этилаётгани, кўчалардаги рекла-
ма ва эълонлар матнининг ўта қўпол шаклда 
берилиши, телекўрсатувлар ва радиоэшит-
тиришлардаги шевачилик)дан  кўнглим кўп 
бора хижил бўлган, аммо дардимни кимга 
айтиб, юрагимни кимга бўшатишни билма-
ганман. Хайриятки, энди дардингни эшита-
диган ташкилот ва унга масъуллар бор.

Бундан буёғига йўл қўйилаётган камчи-
ликларни бартараф этиш учун ҳамма бирдек 
ишга киришиши, масъулият билан  иш олиб 
бориши лозим. Баландпарвоз гаплар эмас 
— ҳақиқат шуки, ўзини шу мамлакатнинг бир 
фуқароси, шу миллатнинг вакили сифатида 
ҳис қила билган ҳар бир инсон ўз она тилига 
бефарқ бўлмаслиги керак. Бунга ҳаққи ҳам 
йўқ! Фикримиз, ҳадеб ўтмишдаги камчилик-
лар ҳақида ёзғиришдан кўра, кейинги иш ре-
жаларимиз ва унинг қандай натижа бериши 
ҳақида жиддий ўйлаб кўрайлик.

Она тилимизнинг мавқеини янада тиклаш 
учун назаримизда, ишни оиладан, боғчадан 
бошлаш керак бўлади. Таълимнинг барча 
босқичларида ўзбек тилини замонавий ва 
инновацион технологиялар асосида ўрга-
тишга алоҳида эътибор қаратиш лозим. Боғ-
ча, мактабда ўзбек тили фанини ўқитиш, она 
тилимизнинг ўрни, аҳамиятини ёшлар онги-
га атрофлича сингдириш борасида янгича 
ёндашув кераклигини бугунги вазият талаб 
қилади.

Барча таълим муассасаларида ўқув-
чилар, талабалар онгига давлат тилининг 
ижтимоий-сиёсий аҳамиятини, миллатнинг 
кўзгуси эканини сингдириш тўғрисида қай-
ғуриши керак. Айни пайтда олий таълим 
муассасалари ўқув режаларидан жой олган 
“Ўзбек тилида иш юритиш” амалий машғу-
лотини янада мукаммаллаштириш талаб 
этилади.

Маълумотларга қараганда, дунёда ўзбек 
тилида сўзлашадиган кишилар сони 50 мил-
лионга яқинлашган. Бу тилимизнинг дунё 
миқёсида қўлланилиш, фойдаланиш кўла-
ми, нуфузи ортиб бораётганидан  далолат 
беради.

 Техника ва технология жадаллашган 
бугунги кунда тилимизни янада кенг миқ-
ёсда тарғиб қилиш учун глобал тармоқ — 
интернетнинг энг оммалашган сайтларида 
Ўзбекистон, ўзбеклар  ҳақидаги янгилик-
лар, ранг-баранг материалларни жойлаш-
тириш яхши самара беради. 

Айниқса, ўзбек тили ва адабиётининг  
асосчиси Алишер Навоийдан тортиб, мум-
тоз адабиётимиз вакилларидан Заҳирид-
дин Муҳаммад Бобур, Бобораҳим Машраб, 
Муҳаммад Ризо Огаҳий, Муқимий, Фурқат, 
йигирманчи асрнинг забардаст шоир, ёзув-
чилари Чўлпон, Фитрат, Абдулла Қодирий, 
Ғафур Ғулом, Абдулла Қаҳҳор, Ойбек, Ҳа-
мид Олимжон, Зулфия, Шуҳрат, Одил Ёқу-
бов, Пиримқул Қодиров, Худойберди Тўх-
табоев, Эркин Воҳидов, Абдулла Орипов, 
Рауф Парфи, Ўлмас Умарбеков, Ўткир Ҳо-
шимов,Шукур Холмирзаев,Тоғай Мурод, Му-
ҳаммад Юсуф, Сирожиддин Саййид  каби 
элимиз суйган ижодкорлар асарларидан на-
муналар бериб борилса, улардан дунёнинг 
турли минтақаларида яшаётган ўзбеклар 
баҳраманд бўлади ва айни пайтда тилимиз, 
миллатимизнинг обрў-эътибори, мавқеи  
янада ортади.

Ўзбек тили сиёсий-ҳуқуқий, ижтимоий-
иқтисодий, маънавий-маърифий жабҳалар-
да фаол қўлланиб, халқаро минбарларда 
баралла янграмоқда экан, унинг нуфузи, 
мавқеини ошириш доимий фаолиятимизга 
айланмоғи керак.

1939 йилда Муаттар
Хўжаевани (у неча 
марта мурожаат қилгач) 
НКВДга чақиришиб, бу
ташкилот омборидан
уларга тегишли айрим 
буюмларни қайтариб 
бердилар. Шу тариқа 
қонунсизлик, разолат 
ҳукм сурган, инсоннинг
оддий ҳуқуқлари
поймол қилинган бу
даврда Ҳамро Хўжаевни 
ўлдириб юбориш билан 
чекланмай, унинг оиласи 
ҳам кўчага улоқтириб 
ташланди. 




